MINUTI

KAMRA TAD-DEPUTATI

IT-TLETTAX-IL PARLAMENT

KUMITAT PERMANENTI DWAR IL-KONTIJIET PUBBLIĊI

LAQGĦA NRU 78

L-Erbgħa, 17 ta’ Frar, 2021.

Il‑Kumitat Permanenti dwar il‑Kontijiet Pubbliċi ltaqa' fil‑Parlament, il‑Belt Valletta, fis-2:08 p.m. 

L-Onor. Beppe Fenech Adami, President tal-Kumitat, ippreseda.

PREŻENTI

L-Onor. Glenn Bedingfield; l-Onor. Clayton Bartolo, Segretarju Parlamentari għat-Turiżmu u l-Protezzjoni tal-Konsumatur; l-Onor. Alex Muscat, Segretarju Parlamentari għaċ-Ċittadinanza u l-Komunitajiet; l-Onor. Karol Aquilina (sostitut tal-Onor. Kristy Debono); l-Onor. Ryan Callus (sostitut tal-Onor. Chris Said); u l-Onor. Stefan Zrinzo Azzopardi, Segretarju Parlamentari għall-Fondi Ewropej fl-Uffiċċju tal-Prim Ministru (sostitut tal-Onor. Ian Castaldi Paris), kienu preżenti.

TALBA

L-Iskrivana qalet it-talba.

MINUTI

Meta ċ-Chairman staqsa jekk il-Minuti setgħux jiġu kkonfermati, l-Onor. Glenn Bedingfield qal li huwa xtaq li fil-Minuti jiġi nnutat li l-Membri tan-naħa tal-Gvern ma kenux qegħdin jaqblu mal-mod kif kien qiegħed jiġi trattat ix-xhud minn xi Membri tal-Oppożizzjoni fuq il-Kumitat, u xtaq juri d-diżapprovazzjoni tiegħu għall-mod intimidatorju kif kien qed jiġi trattat l-istess xhud. Huwa qal li ċertu aġir min-naħa tal-Membri tal-Oppożizzjoni fuq il-Kumitat kellu jkun ikkontrollat u ma kellux ikun intimidatorju fil-konfront tax-xhieda. 

Huwa oġġezzjona wkoll għall-fatt li ċ-Chairman tal-Kumitat kien diġà esprima ġudizzju fuq il-kuntratt taħt eżami, fi stadju daqshekk bikri tal-investigazzjoni. 

B’risposta għal dak li qal l-Onor. Bedingfield, l-Onor. Karol Aquilina rrileva li x-xhud li kellu quddiemu l-Kumitat, minkejja li kien taħt ġurament, ma kienx qed jgħid il-verità u kien biss wara l-insistenza tiegħu u tal-kollegi tiegħu, permezz ta’ numru ta’ mistoqsijiet, li x-xhud beda jiftakar x’inhi l-verità.  Huwa qal li x-xhud ma lmentax dwar dan, irrisponda meta deherlu li kellu jirrispondi, il-Membri baqgħu jagħfsuh għar-risposti, u allura ma kien hemm xejn ħażin f’dak li sar. 

Iċ-Chairman qal li kien qed jieħu nota ta’ dak li ntqal u filwaqt li qal li l-Membri tal-Kumitat kienu qegħdin hemmhekk biex joħorġu aktar informazzjoni dwar dak li kien qed jiġi diskuss, huwa appella lill-Membri kollha tal-Kumitat sabiex ikunu prudenti. 

Rigward il-punt li tqajjem mill-Onor. Bedingfield, u ċioè li hu kien diġà esprima ruħu dwar il-kuntratt taħt eżami, iċ-Chairman qal li mhux hu biss kien esprima ruħu imma kienu esprimew ruħhom ukoll l-Awditur Ġenerali, l-Oppożizzjoni u s-soċjetà ċivili kollha. 

Il-Minuti tal-Laqgħa Nru 77, li saret fid-9 ta’ Frar 2021, ġew konfermati. 
KONTINWAZZJONI TAL-EŻAMI TAR-RAPPORT TAL-AWDITUR GENERALI INTITOLAT “AN INVESTIGATION OF MATTERS RELATING TO THE CONTRACTS AWARDED TO ELECTROGAS MALTA LTD. BY ENEMALTA CORPORATION” (Dok. 154 u 154a).

Il-Kumitat irriżuma mid-9 ta’ Frar 2021 id-diskussjoni dwar dan ir-rapport.

Iċ-Chairman talab lill-Awditur Ġenerali u lill-uffiċjali li kienu qegħdin jakkumpanjawh sabiex jersqu fuq il-Mejda peress li l-Onor. Ryan Callus xtaq jitlob xi kjarifiċi mingħandhom.

Is-Sur Charles Deguara, is-Sur Noel Camilleri u s-Sur Keith Mercieca, Awditur Ġenerali, Deputat Awditur Ġenerali u Assistent Awditur Ġenerali, rispettivament, ħadu posthom madwar il-Mejda.

L-Onor. Ryan Callus talab sabiex il-Kumitat jingħata mill-Awditur Ġenerali lista ta’ shipments ta’ liquefied natural gas li saru sal-ġurnata li fiha tingħata t-tweġiba għal din it-talba, bid-data tal-provvista, il-volum, u l-prezz imħallas għal kull shipment separat, lit-tanker ta’ ElectroGas.

L-Onor. Glenn Bedingfield qal li filwaqt li l-Membri tal-Gvern kienu qegħdin jaqblu li din l-informazzjoni kellha tinħareġ, fuq punt ta’ preċedura ma kenux qegħdin jaqblu li għandha tintalab lill-Awditur Ġenerali iżda kellha tintalab lill-entita responsabbli, li f’dan il-każ kienet Enemalta.

Meta ċ-Chairman poġġa t-talba tal-Onor. Callus għall-vot il-Kumitat ivvota hekk:

Favur 					Kontra
Onor.					Onor.

Aquilina Karol				Bartolo Clayton
Callus Ryan				Bedington Glenn
Fenech Adami Beppe			Muscat Alex
					Zrinzo Azzopardi Stefan

It-talba m’għaddietx.

Iċ-Chairman imbagħad għadda sabiex ipoġġi l-mistoqsija dwar it-talba tal-Onor. Callus, kif emendata mill-Onor. Bedingfield, u l-Kumitat kollu vvota favur.

It-talba għaddiet nem. con. 

Wara, l-Onor. Alex Muscat għadda sabiex jitlob ruling mingħand l-Ispeaker dwar “li kull meta l-Kumitat jenħtieġ informazzjoni addizzjonali għal dik li tingħata lill-istess Kumitat mill-Awditur Ġenerali, dik l-informazzjoni kellha tintalab mhux lill-Awditur Ġenerali iżda lill-entita konċernata, kif dejjem kienet il-prassi fil-Kumitat”.

Meta ċ-Chairman poġġa l-mistoqsija fuq jekk kellhiex issir it-talba għar-ruling, il-Kumitat ivvota hekk:

Kontra					Favur	
Onor.					Onor.

Bartolo Clayton				Aquilina Karol
Bedington Glenn			Callus Ryan
Muscat Alex				Fenech Adami Beppe
Zrinzo Azzopardi Stefan

It-talba għar-ruling għaddiet.

Id-diskussjoni dwar dan ir-rapport kienet interrotta u baqgħet aġġornata.

Fit-3:09 p.m. iċ-Chairman aġġorna l-Kumitat għal data li kellha tiġi kkomunikata aktar ‘il quddiem.

